Nafarroako Parlamentuko Mahaiak, 2015eko azaroaren 9an egindako bilkuran, Eledunen Batzarrari entzun ondoren, erabaki hau hartu zuen, besteak beste:

1. Izapidetzeko onartzea María Roncesvalles Solana Arana andreak aurkezturiko mozioa, zeinaren bidez Estatuko Gobernua premiatzen baita Memoria Historikoaren Legea bete eta gara dezan eta erregimen frankistak eraildako pertsonen memoriaren eta errekonozimenduaren alde lan egin dezan.

2. Nafarroako Parlamentuko Aldizkari Ofizialean argitara dadin agintzea.

3. Mozioa Osoko Bilkuran izapidetzea, eta zuzenketak aurkezteko epea bukatzea eztabaidari ekiteko bilkura-egunaren aurrekoaren eguerdiko hamabietan.

Iruñean, 2015eko azaroaren 9an

Lehendakaria: Ainhoa Aznárez Igarza

MOZIOAREN TESTUA

Geroa Bai parlamentu-taldeko parlamentari María Roncesvalles Solana Aranak, Legebiltzarreko Erregelamenduan ezarritakoaren babesean, honako mozio hau aurkezten du Osoko Bilkuran eztabaidatzeko. Mozioaren bidez, Estatuko Gobernua premiatzen da Memoria Historikoaren Legea bete eta gara dezan eta erregimen frankistak eraildako pertsona guztien memoriaren eta errekonozimenduaren alde lan egin dezan 

Zioen azalpena 

Diputatuen Kongresuan onetsi berri diren estatuko aurrekontu orokorrek ezabatu egin dute 2016ko kontuetatik 2007ko urrian onetsitako Memoria Historikoaren Legea aplikatzeko diru-esleipena. 

Lege horrek, besteak beste, Gerra Zibilean eta diktaduran zehar jazarpena edo indarkeria pairatu zutenen aldeko zenbait neurri ezarri zituen, baina orain hustuta eta indargabetuta gelditu da de facto, Alderdi Popularraren gehiengo absolutuarekin, aurrekontu-zuzkidurarik gabe utzi baitu. 

Datu horiei kontrajarrita, deigarria da estatuko aurrekontu orokorrek Francisco Franco Fundazioarentzako 150.000 euroko diru-laguntza bat jasotzea. 

Nafarroako gizarteak urteak daramatza lanean 36ko biktimen memoria berreskuratzeko. Lan hori, batik bat, senitartekoen kolektiboei eta pertsona askoren lan desinteresatuari esker egin da. Egungo Nafarroako Gobernuak ere hasia du bere ibilbidea Gerra Zibilean fusilatutako Gobernuaren 33 langileei egindako omenaldi ekitaldi batekin. 

Halaber, Bakearen, Bizikidetzaren eta Giza Eskubideen Zuzendaritza Nagusi sortu berriak behin betiko bultzada emanen dio 36ko biktimen memoriaren, babesaren eta errekonozimenduaren aldeko lanari. 

Horregatik guztiagatik, honako mozio hau aurkezten dugu, Osoko Bilkuran eztabaidatzeko: 

Erabaki proposamena: 

1. Nafarroako Parlamentuak Estatuko Gobernua premiatzen du kontusail bat ezar dezan, gutxienez ere 150.000 eurokoa, Memoria Historikoaren Legea garatzeko. 

2. Nafarroako Parlamentuak Estatuko Gobernua premiatzen du Francisco Franco Fundazioarentzako diru-laguntza ken dezan. 

3. Nafarroako Parlamentuak Nafarroako Gobernua premiatzen du lanean jarrai dezan Nafarroan 1936ko Altxamenduaren ondorioz eraildako pertsonen memoriaren eta errekonozimenduaren alde. 

Iruñean, 2015eko azaroaren 5ean

Foru parlamentaria: M.ª Roncesvalles Solana Arana

